
wakil perlulah bertindak sepertimana yang disyaratkan oleh pihak penyumbang – sama 
ada sumbangan tersebut adalah sumbangan umum atau khas. 

Oleh kerana tiada dokumen atau rujukan yang dapat digunakan bagi menjelaskan 
kaedah penggunaan dana masjid, maka kaedah penggunaan dana masjid adalah 
berdasarkan: 

(a) Lafaz yang disebutkan oleh penderma; jika tiada maka ia berdasarkan;  
(b) Tujuan atau nama tabung masjid yang menerima sumbangan tersebut; jika 

tiada maka ia berdasarkan 
(c)  Uruf pengurusan dana masjid. 

Maka jika ketiga-tiga elemen lafaz, nama tabung dan uruf pengurusan dana 
masjid tidak menyebut tentang kelayakan pihak pengurusan masjid untuk melaburkan 
dana masjid, maka pihak pengurusan masjid perlu mencari mekanisma bagi 
mewujudkan kebenaran dari pihak penyumbang untuk melaburkan dana masjid. 
Cadangan: mewujudkan polisi penggunaan dana masjid dengan menyatakan 
sebahagiannya digunakan untuk tujuan pelaburan. Hujah bagi penglibatan masjid di 
dalam aktiviti penjanaan dan pelaburan dana masjid (tijari dan istithmari) pada waktu 
ini: uruf dan maslahah. 

 

PENUTUP 

Melalui penjelasan-penjelasan yang telah diutarakan, dapatlah disimpulkan bahawa 
penjanaan pendapatan dan pelaburan dana masjid pada masakini amat penting bagi 
kelestarian dana bagi membiayai segala aktiviti yang dijalankan. Berpandukan kepada 
asas-asas hukum yang berlandaskan kepada uruf dan maslahah serta ta’yif shari’e yang 
telah dikemukakan, maka keharusan penjanaan pendapatan dan pelaburan dana masjid 
diharapkan akan memacu perkembangan ekonomi umat Islam melalui institusi masjid. 

